
Mónica é bailarina en Bos Aires. Recibe unha chamada da sua irmá Elena: 
o seu pai está moi enfermo. O regreso á casa familiar dun pobo de Burgos 
reabre antigas feridas e permite curar outras. Mónica vive de novo coa súa 
nai despois de anos distanciada, xuntas terán que vender a casa e Elena, que 
desde Barcelona mantivo os lazos familiares todo este tempo, vese relegada. 
Mónica refúxiase no que mellor coñece, a danza, para reconciliarse cunha 
vida e un espazo que deixou atrás. A complicidade de Berta, a máis nova 
da familia, axudará a renovar os vínculos entre estas catro mulleres.
 
Málaga 2018 (Biznaga de Prata Mellor Filme Zonazine)
D’A Barcelona Film Fest 2018 (Premio Talents)
Donostia 2018 (Made in Spain)
Berlinale 2018 (Forum) 

NOVEMBRO • 20:30 h • Teatro Principal 

MARTES 30 UNHA PASTELARÍA EN TOKIO (Naomi Kawase, 2015, 113’)

DÚAS ENTREVISTAS A MERITXELL COLELL

Por Manu Yáñez
Cal era o seu obxectivo ao retratar tres xeracións de mulleres que se reúnen 
nunha casa de campo? Interesábame falar do retorno ás orixes: a terra, a casa, a 
nai; e falar dunha realidade e un modo de vida que desaparecerán cando o fagan 
os nosos maiores. A casa en que transcorre o filme presenta un conflito moi in-
teresante: por unha banda, encarna algo bo, o reencontro coas raíces; mais, por 
outra, encarna o peso esmagador do pasado. E, ás veces, para poder avanzar cóm-
pre sermos quen de romper vínculos con todo aquilo que nos fai ser quen somos.

A película foxe por completo do sentimentalismo. Custoulle facelo? A miña 
familia é de Burgos, e Burgos é un lugar parco e austero. Aí non cabe o sentimen-
talismo. Falo de cousas que doadamente poderían afrontarse dende o dramón, 
pero facelo non tería resultado crible. Tamén quería arredarme desa idea segundo 
a cal en todas as familias todo se ten que dicir con palabras. En moitas ocasións, 
cando sentes algo de forma moi intensa non podes explicalo verbalmente porque 
calquera cousa que dis é unha versión empobrecida das túas emocións. 

Nese sentido, a danza xoga un papel esencial en Con el viento. En boa medida 
a película retrata a viaxe emocional dunha muller que é moi pouco comunicativa 
coas palabras, e a danza agroma da miña necesidade de facerlle comunicar a súa 
dor e a súa euforia. Tamén me interesaba constatar como as palabras nos traizoan, 
até que punto poden quedar curtas.

É Con el viento un filme autobiográfico? Diría que está baseado en emocións 
reais. Por unha banda, o meu desexo de falar daquilo que transitas cando estás 
lonxe parte dun lugar moi persoal. Eu vivín dous anos en Bos Aires, e ao volver 
comprendín que algo mudara: cortárase un vínculo con toda a xente á que quería 
e tiven certa sensación de baleiro e de culpa. E por outra banda, quixen retratar o 
pobo dos meus avós e rememorar os veráns que pasei alí. Os obxectos que apare-
cen na casa do filme son obxectos da miña vida. Para min teñen moitísimo valor. 

Por que cre que as novas xeracións lles prestan tanta atención aos obxectos con 
pasado? Porque nos ofrecen a oportunidade de pertencer a un pasado que en rea-
lidade nunca vivimos. Neses obxectos encontramos algunha pegada da nosa orixe 
e daquilo que nos conecta coas xeracións anteriores. É curioso, porque nese senso 
a xente nova somos máis nostálxicos que os nosos pais ou avós.

Por Nando Salvà
Teño a impresión de que Con el viento se constrúe arredor dunhas dialécticas 
moi sólidas: a quietude e o movemento, o vello e o novo, o arraigo e o desexo 
de liberdade… Interesoume a idea de facer un filme sobre as distancias físicas e 
emocionais. Con el viento é un filme sobre a aproximación, quería que o dispositi-
vo fílmico evoluíse en paralelo á personaxe principal. O filme empeza coa prota-
gonista moi pechada en si mesma e moi afastada daquilo que a rodea. Aos poucos 
vaise aproximando aos outros, vaise deixando tocar. Á vez, ao longo da metraxe, 
a cámara libérase dunha certa coiraza. É un filme pensado a partir dos estados 
emocionais que se queren xerar. A partir de aí fomos escribindo coa cámara.

Por outra parte, Con el viento é unha ficción moi aberta. Todos os membros do 
equipo tiñamos copias do guión que eu escribira, pero á hora de rodar deixabá-
molo a un lado. Partiamos da situación que estaba escrita, falabamos coas actrices 
e rodabamos. Ensaiabamos situacións que non se ven en pantalla. Mónica García 
e Elena Martín escribiron uns diarios das súas personaxes e iso tivo un impacto 
sobre a película. Foi un traballo permanente de reescrita e de diálogo, tanto du-
rante a rodaxe como na montaxe.

Este sistema de rodaxe faime pensar nun modelo de produción pouco habi-
tual. Tiven moita sorte cos meus produtores, empezando por Carles Brugueras, o 
produtor principal. Cando lles presentei o proxecto, faleilles do meu interese por 
abrazar un certo espírito neorrealista, traballando cun equipo reducido, vivindo 
nas casas do pobo en que iamos filmar. Gustoulles a idea e pensamos nunha ro-
daxe de doce semanas, o que nos daba tempo para traballar e reescribir. Un luxo.

O traballo sobre o cotián faime pensar na obra do director taiwanés Hou 
Hsiao-hsien. Son moi fan do cinema de Hou. Hai algo da luz de Millenium 
Mambo (2001) no arranque do filme en Buenos Aires.

A maneira que tes de filmar a danza, e en xeral o movemento dos personaxes, 
lembroume o estilo de Olivier Assayas. O universo visual do filme é amplo e 
traballamos con varios referentes. Assayas é un deles. Pero tamén Bresson, Anto-
nioni pola súa investigación da incomunicación humana, Rossellini polo traballo 
coas emocións, e polo modo en que Viaggio in Italia (1953) aborda a negación 
dun mesmo e o exercicio de aprender a mirar. Tamén pensei en Hou Hsiao-hsien 
ou nas primeiras películas de Naomi Kawase, como Suzaku (1997). E en Jonas 
Mekas, no momento en que utilizo os fogos artificiais para expresar unha certa 
angustia da personaxe.

Entrevista con Meritxell Colell, por Nando Salvà (El Periódico). Tirada do pressbook de Atalante.Entrevista con Meritxell Colell, por Manu Yáñez (Otros Cines Europa). Tirada do pressbook de Atalante.


